
2009-2010 уку елы
1 бала. Борын-борын заманда кешеләр ни өчен яз булганын белмәгәннәр, ди. Алар, ямьле язны җылы яклардан кара каргалар алып килә, дип уйлаганнар. Шуның өчен, карлар эреп, сулар ага башлагач, каргалар килү хөрмәтенә бәйрәм ясый торган булганнар. Бу бәйрәмне “Карга боткасы” дип атаганнар.

2 бала. Бу көнне балалар матур итеп киенгәннәр. Бергәләшеп өйдән өйгә йөргәннәр- йомырка җыйганнар. Хуҗаларга рәхмәт әйтеп, изге теләкләр теләгәннәр. Халыкны бәйрәмгә чакырганнар. Шулай авылны урап үткәннән соң, ярма, май, сөт алып, табигатьнең иң күркәм җиренә - су буйларына җыелганнар. Учак тергезеп, казан асканнар, ботка пешергәннәр. Ботка пешкәнче, төрле уеннар уйнаганнар, җырлар җырлаганнар, такмаклар әйтешкәннәр.

Ботканы балалар үзләре генә ашап бетермәгән, аның бер өлешен, каргаларга дип, ялан өстенә сибеп калдырганнар.
3 бала. Кырда учак ягып, ботка пешерү балаларга чиксез рәхәтлек биргән. Соңыннан, каргаларның көтүе белән төшеп, ничек итеп “карр-карр” килеп ботка белән сыйлануларын читкә китеп карап торганнар.

4 бала. Балалар бу көнне бәйрәмгә хас булган теләүләр әйткәннәр, җирдән муллык, күктән яңгыр, кояштан җылылык, табигатьтән бәрәкәт, илгә туклык, гаиләгә иминлек теләгәннәр. 
Бергә: Бүген бездә дә - Карга боткасы.

1 карга:   Мин карга, карр- карр,

Тиздән эреп бетәр кар.

Канатымда хатым бар,

Буең җитсә тартып ал. 

Алсу: 
Укымый да беләбез бит

Хатыңда ни язылганын!

Бөтен кошлар һәм балалар 

Матур язны сагынганын.
2 карга: 
Карр! Карр!

Туем җитте, бар, бар! 
Ярма, күкәй алып бар,

Сөт-маеңны салып бар,

Ипи итеп алып бар,

Карр, карр- карр!

Җыр: Яз турында.

Динара: Әй, дуслар, әйдәгез, каргалар килү хөрмәтенә бәйрәм ясыйк, карга боткасы пешерик.

Альбина: Башта өйдән өйгә кереп, карга боткасына сый җыйыйк (балаларның кулларында очына карга сыны беркетелгән озын таяклар)

 Айгөл: Өйдәме, түтәй?

Тизрәк бир күкәй.

Бирсәң безгә өч күкәй,

Тавыгың салыр йөз күкәй. 
Бергә: 
Май кирәк, ярма кирәк

Карга туена бар да кирәк. 
Айсылу: Тагын булса он чыгар,

Пешерербез без чумар

Шикәр кирәк, тоз кирәк, 

Чыгар, түтәй, тизрәк. 
Бергә: 
Синең кебек уңган түтәй 

Бу дөньда бик сирәк.

Түтәй: 
Бирәм, балалар, мәгез,

Күпме кирәк алыгыз (сый бирә).

Булат: Рәхмәт сиңа, түтәй. Кулың- аягың сызлаусыз булсын, йөз яшә.

Түтәй: Амин, шулай булсын!

(Көй яңгырый. Балалар икенче өйгә китәләр) 
Рита:   Әби, бабай, өйдәмсез?

Бер йомырка бирәмсез?

Бер йомырка бирсәң, 

Тавыгың салып утырсын,

Иләк-чиләк тутырсын, 

Йомыркагыз күп булсын, 
Кыт- кытыйк.
Кыт- кытыйк.

Әби: Мәгез, мәгез, балалар.

Бәйрәмегез котлы булсын.

Бергә: Рәхмәт, әби.
Динара: Сый җитәрлек булды, карга боткасын пешерергә кая барыйк икән?

Ралина: Чыпчык,чыбыгым, ди, 

Киттек каенлыкка!

Карга каеным, ди
“Карр, карр” дип чыгып китәләр (Кулларында чиләкләр, казан, утын, чыбык- чабыклар)
Алсу:  Әй әбекәй, әбекәй,

Пешер безгә тәмлекәй.

Пешер безгә ботка да, 

Пешер безгә әлбә дә.

Тагын булсын күкәй 

Шикәр белән тәмле чәй

Рәхмәт әйтеп, әбекәй

Без итәрбез чәбекәй.

Әби: Булыр,балалар, бары да булыр.

Алмаз:  Карга килер - казан асар,

Торна килер - тоз салыр,
Саескан килер - салма салыр,

Песнәк килер - пешерер,

Чыпчык килер - тикшерер,

Карга ашап бетерер

Кап та коп. (Көлешәләр)
Әби: (Казанны асып куя). Менә шәп булды бу. Сезнеңчә ничек, балалар, казанны котлаучы булырмы икән соң?
- Ник булмасын? Булыр, булыр!

Ленар:   Карга әйтә: Карр! карр!

Карурмада кар бар.

Эреп бетсен тизрәк

Учак ясарга кирәк.
(Учак ягу күренеше күрсәтелә)

 Ринас: Карга әйтә:Карр, карр!

Утлы учак бар,бар.

Ботка куярга кирәк, 
Ит тә турарга кирәк.

Әйе шулай, шулай шул,

Ит тә турарга кирәк.

Ите безгә- зурларга, 

Ә боткасы- кызларга.
Альбина:  Әйе шул, шулай шул,

Майлы ботка кызларга,

Ит булсын малайларга.

Малайлар көчле булсын,

Гәйрәте ташып торсын.
Әби: Әйдәгез,балалар, инде барлык каргаларны чакыра башлагыз, килсеннәр, бәйрәмне күрсеннәр, җырларны ишетсеннәр, безнең белән бергә боткадан авыз итсеннәр.

5а.  Барысы бергә җырлыйлар:

Карга, карга, карга, карга,

Баса, баса ак карга

Кил инде син, кил тизрәк

Безгә бит бәйрәм кирәк.

Алып килсен яз туе 

Яз туе, карга туе.

Көттек аны ел буе, 

Уйнарбыз дип көн буе.

Кил син, ләкин шуны бел:

Безгә чын бәйрәм җитсен.

Карга туе, яз туе

Гасырлар буе китсен.
 Әби: Ботка пешкәнче, рәхәтләнеп уйныйк әле.

 Уеннар.
 Әби: Ай аллам, онытылып торабыз лабаса, боткабыз пешкәндер бит инде. Кая әле, авыз итеп карыйк (ботканы кабып карый). Әй, булган бу. Бик тә тәмле булган инде менә, телеңне йотарсың. Тәмле булмаска ни, балалар бик уңган, күр инде ничек йөгерешеп, бергә-бергә эшләп йөрделәр бит.
 (Һәммәсе казан янында, бергә- бергә ашыйлар).
Әби: Карап-карап тордым да әйтмичә дә булдыра алмадым инде. Әллә, мәйтәм, шушындый да тәмле ботканы мактаучы юк инде?

Балалар:  Бар, әбекәй, ник булмасын. (җырлыйлар)
Боткасы тәмле булган, Тәмле карга боткасы,
Кызлары бигрәк уңган. Кызлар телен йотмасын.

Боткасын ашасыннар, Бигрәк тәмле, бигрәк тәмле,

Итләрен ташласыннар. Бигрәк тәмле боткасы.
Бергә: Әйе шул, шулай шул, Әйе шул, шулай шул, 
Итләрен ташласыннар. Кызлар телен йотмасын.
Әби: Балалар, әйдәгез, каргаларны сыйлыйк, алар да бәйрәм боткасын авыз итсеннәр.

(Карга булып киенгән балалар ашыйлар).

Карга: Карр, карр, тәмле ботка барр, барр.

Карр, карр, әйбәт дуслар барр, барр.

 Әби: Ә калганы сезгә, балалар. Утырыгыз ашарга. Түгеп-чәчеп ашамагыз. Сыйланыгыз. Муллык килсен. Бәхет килсен! Сау-сәламәт үсегез! Тәүфыйклы булыгыз!
